
Полацкі езуіцкі калегіум. С. Баторый, Г. Грубэр.
Мэта: азнаёміць вучняў з гісторыяй адкрыцця і дзейнасцю езуіцкага калегіума і яго роллю ў развіцці адукацыі і культуры на Беларусі.
Абсталяванне: фатаграфіі будынка Полацкага езуіцкага калегіума, Мікалаеўскага сабора, С. Баторыя, Г. Грубэра.
План:
1. Полацк пасля Лівонскай вайны.
2. Езуіты і іх дзейнасць у Полацку.
3. С. Баторый.
4. Сістэма адукацыі і выхавання ў Полацкім езуіцкім калегіуме.
5. Полацк - найстарэйшы тэатральны горад Беларусі.
6. Г.Грубер.
7. Практычная работа.
Ход занятка:
I. Слова настаўніка:
- Сёння мы з вамі правядзем падарожжа ў Полацк XVI ст. і пазнаёмімся з гісторыяй адкрыцця і дзейнасцю Полацкага езуіцкага калегіума. Над гэтай праблемай працавала група дагледчыкаў.
II. Выступленне "гісторыка". "Полацк пасля Лівонскай вайны.
Пасля выгнання маскоўскіх захопнікаў Полацк апынуўся ўжо ў іншай дзяржаве, што з'явілася на еўрапейскай карце ў 1569 г. тады адбылася Люблінская унія: Польскае каралеўства аб'яднялася з Вялікім княствам Літоўскім у федэрацыю пад назвай Рэч Паспалітая, кожная з дзвюх частак Рэчы Паспалітай жыве па сваіх законах, у кожнай свае войска, грошы і мытная служба. Дзяржаўных моваў таксама дзве: у кароне - лаціна, у нас -старабеларуская. У Рэчы Паспалітай Полацкае ваяводства мела сцяг чырвонага колеру з "Пагоней" на белым полі. Стэфан Баторый загадаў адбудаваць Верхні замак. Вялікі князь навекі вызваліў палачанаў ад абавязкаў кожны год плаціць дзяржаве 200 копаў літоўскіх грошаў за Магдэбургскае самакіраванне. Полацк атрымаў права на 2 штогадовыя тыднёвыя кірмашы. Дзякуючы Баторыеву прывілею жыхары маглі мець уласныя лазні, продкаў чакалі і іншыя змены. Напрыклад — перавод са старога юліянскага на грагарыянскі каляндар, паводле якога жыла ўся Еўропа.
III. Выступленне "архіварыўса". "Хто такія езуіты і як яны з'явіліся ў нашым горадзе".
-	Ордэн езуітаў, бацькам   якога быў іспанскі шляхціч Ігнацій Лаёла, Рымскі
папа зацвердзіў у 1540 годзе. Адной з асноўных задач таварыства, Ісуса, лічыла
змаганне з ерасямі праз літаратурную і навуковую палеміку. У 1579 г. манахі
ордэна ўключылі ў сферу сваёй дзейнасці Полацк. З'яўленне езуітаў звязана з
зарокам Стэфана Баторыя: падчас цяжкай аблой Полацка ён абяцаў у выпадку
перамогі заснаваць у горадзе іх кляштар. Баторый падараваў ордэну маёмасць
большасці полацкіх і навакольных манастыроў і цэркваў. У выніку абмену з
горадам манахі набылі востраў на Дзвіне і слабодку Экімань. За 7 гадоў з 1738
да 1745 езуіты рукамі полацкіх муляроў узвялі на месцы драўлянага, мураваны
сабор у гонар Святога Стэфана, Полацк пабагацеў на новы выдатны твор
архітэктуры. Да канца XVIII ст. езуіты змуравалі каля сабора Стэфана дзесяткі
будынкаў. Насупраць яго паўднёвага фасада стаяла трохпавярховая пабудова з
друкарней, кнігарней і тэатрам. У шматлікіх флігелях асталяваліся піваварня з
медаварней,     свечны    заводзік,     пекарня,     кузня.     Манахі     мелі     аптэку, фармацэўтычную  лабараторыю,  батанічны  сад,  карцінную  галерэю,  музей, хімічную лабараторыю.
IV. Выступленне "біёграфа" "Стэфан Баторый".
-	Стэфан Баторый - дзяржаўны дзеяч, палкаводзец, князь трансільванскі, вялікі князь  ВКЛ  і  кароль  польскі.  Паходзіў  са  старажытнага  венгерскага роду Баторыяў. На сойме 1575 г., дробная шляхта абвясціла Баторыя каралём Рэчы Паспалітай.   Пасля   доўгіх   перагавораў   з прадстаўнікамі   ВКЛ   абавязаўся захоўваць    самастойнасць    ВКЛ,   пашырыць    іх    межы,    не    прызначаць военачальнікамі ў ВКЛ палякаў,  агульныя  соймы  склікаць  па чарзе  то  ў Польшчы, то ў Літве. С. Баторый падтрымліваў каталіцкую царкву і езуітаў. Прывілеем ад 1.04.1579г. пераўтварыў Віленскі езуіцкі калегіум у акадэмію, даў дазвол на заснаванне езуіцкіх калегіумаў у Полацку, (158ІГ.), Рызе (1580г.), Дэрпце (1584г.). Памёр у Гародні, дзе трымаў сваю рэзідэнцыю. Пасля смерці Баторыя ўзнікла спрэчка паміж прыдворнымі медыкамі аб прычынах смерці. Каб яе вырашыць 12.12.1586г. у Гародні было праведзена першае на тэрыторыі ўсходняй Еўропы анатаміраванне.

VI. Сцэнка "Размова сучаснага вучня з выхаванцам калегіўма".
Сучасны вучань: У колькі гадоў ты пачаў вучыцца ў калегіуме?
Выхаванец калегіўма: Парог калегіума я пераступіў 10 год ужо навучыўшыся чытаць ды пісаць у хатняга настаўніка. Крыху ведаю лаціну.
Сучасны вучань: Якія прадметы ты вывучаеш?
Выхаванец калегіўма: У першым гімназічным класе ўсе свае намаганні аддаваў лаціне - мове ўсёй адукаванай Еўропы. У 2 класе чытаю творы Юлія Цэзара, Цыцэрона,   байкі   Эзопа,   антычных   гісторыкаў.   Акрамя   гэтага,   вывучаю арыфметыку, геаметрыю, фізіку, гісторыю, музыку, рыторыку.
Сучасны вучань: Якія адзнакі ты атрымліваеш?
Выхаванец калегіўма: Нашы адзнакі зусім не такія, як у сучасных школьнікаў:
10 пахвалаў, 100 пахвалаў, іх запісваюць у табель. За добрую вучобу можна атрымаць медаль, кнігу ці ганаровае званне: імператара, аўдытара, цэнзара ці дыктатара. Калі табе пашанцуе выбіцца ў дыктатары, атрымаеш асобную лаўку побач з настаўнікам.
Сучасны вучань: Якая марнота. А што — небудзь цікавае ў вашым жыцці ёсць?
Выхаванец калегіўма: Нас добра і смачна кормяць, мы развучваем бальныя танцы  і  правілы  паводзін  сярод  простага люду  і  ў  найвышэйшым  свеце. Займаемся плаваннем і верхавой яздой.
Сучасны вучань: Вас як - небудзь караюць за нядобрыя адзнакі ці дрэнныя паводзіны?
Выхаванец  калегіўма:  Зацятых гультаёў вянчаюць  саламянаю  каронай  або надзяваюць "асліную шапку" са званочкамі. Час ад часу шкаляры зарабляюць бярозавай кашы.
VII.	Выступленне "культаролага" "Полацк-найстарэйшы
тэатральны  горад  Беларусі".
- Пры калегіуме існаваў тэатр. У трупу набіралі юнакоў, што скончылі курс рыторыкі. Першым спектаклем, што ўбачылі палачане, стала трагікамедыя "Навухаданасор". Жаночыя ролі выконвалі юнакі ў масках. Удзельнікам усіх сцэнічных відовішчаў быў хор. Спектаклі прымяркоўвалі да Калядаў, Вялікадня, да заканчэння навучальнага года. У камедыях дзейнічалі сяляне, мяшчане. Гледачы бачылі знаёмыя сцэнкі, нярэдка пазнавалі на падмостках саміх сябе. На пачатку XIX стагоддзя Полацкі тэатр ставіў спектаклі на лацінскай і французкай мовах, польскай, простыя людзі гаварылі на сцэне па-беларуску. 
VIII.	Слова настаўніка:
-	У Полацкім калегіўме выкладалі асобы, вядомыя па ўсёй Еўропе: Мацей
Казімір Сарбеўскі, Марцін Пачобут - Адляніцкі. Асабістае месца ў гэтым спісе
займае Габрыэль Грубер.
IX.	Выступленне "біёграфа" "Габрыэль Грубер".
-	Габрыэль   Грубер   —   аўстрыйскі   вучоны   —   энцыклапедыст,   архітэктар, матэматык,   фізік,  мастак,  прафесар  архітэктуры  і  фізікі.   Скончыў Венскі універсітэт са ступенню доктара медыцыны. 3 1784г. у езуіцкім калегіўме ў Полацку выкладаў прыродазнаўчыя і матэматычныя дысцыпліны.
Паводле яго праектаў пры Полацкім езуіцкім калегіўме пабудаваны трохпавярховы будынак музея, бібліятэкі, карціннай галерэі, тэатра; стварыў фізіка-матэматычны кабінет, хімічную лабараторыю. У 1787г. адкрыў друкарню. Здаецца, нельга знайсці такую галіну навукі ці мастацтва, у якой прырода не надзяліла б прафесара талентам, жывапісец і гравёр. Мовазнаўца, што вольна валодаў лацінай, італьянскай, французкай, нямецкай, польскай, беларускай мовамі. Такая універсальнасць спрыяла Груберу — палітыку: быў прыбліжаны да імператара Паўла I. 3 1800г. Грубер заняў пасаду рэктара Пецярбургскага калегіума. Загінуў пры пажары ў 1805г.
X. Практычная работа:
1. Суаднясіце:
1. 1540г. ;   а.) ордэн езуітаў;	С. Баторый
2. 1787г. ;   б.) полацкі езуіцкі калегіум;	I. Лаёла
3. 1580г. ;   в.) друкарня полацкага езуіцкага калегіума;	Г. Грубер
2. Закончыце сказы:
· Мовай усёй адукаванай Еўропы з'яўлялася ... (лацінская)
· Гісторыя Полацкага езуіцкага калегіума бярэ пачатак... (2 ліпеня 1580г.)
· 3 1738г. па 1745г. у Полацку будаваўся сабор у гонар... (Святога Стэфана)
· Полацк лічыцца найстаражытнейшым тэатральным горадам, таму што...
(у 1585г. езуіты заснавалі тут тэатр)
· Студэнты калегіумавывучалі... (мовы, гісторыю, геаграфію, архітэктуру,
рыторыку, псіхалогію, логіку)
3. Разгадайце крыжаванку:
-Людзі, якія праславілі калегіум...(Ян Баршчэўскі, Г.Грубер, М.К.Сарбеўскі)
[image: ]
1. Навуковая ступень
2. Члены каталіцкага манаскага ордэна таварыства Ісуса.
3. Прозвішча іспанскага двараніна, які заснаваў таварыства Ісуса.
4. Вялікі князь ВКЛ і кароль Полыпчы.
5. Сярэдняя агульнаадукацыйная навучальная ўстанова.
6. Інтэрнат для навучэнцаў калегіума.
7. Назва першага спектакля, што ўбачылі палачане.

